
 � 2018-ci ildə Azərbaycanda vəkilliyin yaranmasının 100 
illik yubileyi tamam olur.  Bu bir əsr ərzində vəkillərin peşəkarlıq 
səviyyəsi artmış, vəkillik fəaliyyətini tənzimləyən qanunlar qəbul 
olunmuşdur. Lakin indiyədək gəlib çatmış və həll olunmamış bəzi 
problemlər də mövcuddur ki, onlar vəkilliyin yükünü, görüləcək 
işlərin həcmini artırmışdı. Vaxtında lazımi islahatların aparılmaması 
vəkillik fəaliyyətini durğunluq vəziyyətinə salmışdı.

Müstəqil dövlətimizin ilk milli Kons-
titusiyasının qəbul olunması və milli 
dövlətçilik tariximizdə ilk dəfə parlament 
seçkilərinin keçirilməsi ilə Azərbaycan 
tarixinin yeni inkişaf mərhələsi başlayıb.

Ulu öndər Heydər Əliyevin 
bilavasitə rəhbərlik etdiyi komissiya 
tərəfindən hazırlanaraq ümumxalq 
müzakirəsinə çıxarılan Konstitusiya 
layihəsi 1995-ci il noyabrın 12-də 
keçirilən ümumxalq səsverməsində 
– referendumda qəbul edilib. Konsti-
tusiyanın qəbul edilməsi ilə ölkəmizdə 
müasir dövrlə səsləşən məhkəmə-
hüquq islahatlarının əsası qoyulub. 
Mühüm tarixi əhəmiyyətə malik olan 
bu Əsas qanun ölkəmizdə insan və 
vətəndaş hüquq və azadlıqlarına lazımi 
təminatlar yaratmaqla, hüquqi dövlət 
və vətəndaş cəmiyyətinin qurulmasının 
möhkəm təməlini formalaşdırdı. 

Bundan başqa, ölkəmizdə hüqu-
qi islahatların həyata keçirilməsinin 
təmin edilməsi məqsədilə 1996-cı ildə 
Hüquqi İslahat Komissiyası yaradılıb. 
Həyata keçirilən islahatlar qanunla-
rın və digər normativ hüquqi aktların 
hazırlanması, hüquqi informasiya 
sisteminin genişləndirilməsi, məhkəmə 
və bütövlükdə hüquq-mühafizə orqan-
larının fəaliyyətinin gücləndirilməsi, 
qanunların əhali arasında təbliği və 
öyrənilməsi kimi mühüm məsələləri 
ehtiva edib.

Bu mənada, 1999-cu ildə “Vəkillər 
və vəkillik fəaliyyəti haqqında” Qanu-
nun qəbul olunması insanların hüquq-
larının peşəkar müdafiəsinə nə qədər 
önəm verilməsinin bariz nümunəsi və 
islahatların hansı istiqamətdə aparılma-
sının sübutu idi.

İstənilən ölkədə səmərəli islahat-
lar müəyyən vaxt tələb edən ardıcıl 
prosesdir. Heydər Əliyev siyasətinin 
davamçısı kimi, Azərbaycan Res-
publikasının Prezidenti cənab İlham 
Əliyev hüquqi islahatlarının dinamik 
inkişafı sahəsində işləri uğurla davam 
etdirməkdədir.

Dövlət başçımız hüquq siyasətinin 
varisliyini təmin edərək və müasir 
dövrün inkişaf perspektivlərini nəzərə 
alaraq, məhkəmə hakimiyyətinin, 
ədliyyə, prokurorluq və digər hüquq-
mühafizə orqanlarının, eləcə də, 
vəkilliyin fəaliyyətinin təkmilləşdirilməsi 
təşəbbüsü ilə çıxış edib.

Qeyd olunan islahatlar çərçivəsində 
Azərbaycan Respublikası Prezidenti 
İlham Əliyev 2005-ci ildə “Azərbaycan 

Respublikası Vəkillər Kollegiyasının 
maddi-texniki təminatının yaxşılaşdırıl-
ması üzrə tədbirlər barədə” sərəncam 
imzalayıb, Sərəncamda Vəkillər 
Kollegiyasının fəaliyyətinin təşkili üçün 
müvafiq bina və maddi-texniki təminatı, 
nəqliyyat vasitələrinin alınması və 
vəkillərin xüsusi geyim formasının 
hazırlanması üçün vəsait ayrılması, 

“Vəkillər və vəkillik fəaliyyəti haqqında” 
Azərbaycan Respublikasının Qanunun-
da nəzərdə tutulmuş dövlət hesabına 
ödənilən hüquqi yardımın məbləğinin 
artırılması məsələlərinin həlli nəzərdə 
tutulub, bundan başqa, vəkillərin peşə 
səviyyəsinin və onların göstərdikləri 
hüquqi yardımın keyfiyyətinin artırılma-
sı üçün müvafiq tədris prosesinin təşkili 
və digər zəruri tədbirlərin görülməsi 
Vəkillər Kollegiyasına tövsiyə edilib.

Məhz qeyd olunan sərəncamın 
qəbulundan sonra ölkəmizdə vəkillərin 
sayının kəskin artımı müşahidə olunub, 
vəkilliyin sıralarında gənc hüquqşünas-
ların sayı artıb.

Sözügedən vəzifələrin icrası, 
o cümlədən qeyd olunan qanun 
dəyişiklikləri sonrasında vətəndaşların 
yüksək keyfiyyətli hüquqi yardım 
almaq hüququnun təmin edilməsi 
istiqamətində işlər görülüb, Vəkillər 
Kollegiyası üzvlüyünə qəbulla bağlı 
namizədlərin sənədlərinin qəbulu pro-
sesi yenidən bərpa olunub və yanvar 
ayının sonunda Azərbaycan hüquq 
peşəsinə qəbul tarixində ilk dəfə iki 
minə yaxın namizədlə ixtisas imtahan-
larının yazılı mərhələsi keçirilib.

2017-ci il dekabrın 7-də Vəkillər 

Kollegiyasının konfransında yeni sədr 
seçilmiş və həmçinin “Vəkillərin dav-
ranış qaydaları haqqında” Əsasnamə 
qəbul olunmuşdur. Əsasnamənin qəbul 
edilməsində əsas məqsəd vəkillərin 
nüfuzunu və ona etimadı artırmaq fiziki 
və hüquqi şəxslərə göstərilən hüquqi 
yardımın keyfiyyətini yüksəltmək, vəkil 
qurumları və vəkillərin fəaliyyətində 
səmərəliliyə nail olmaqdır. Bu 
istiqamətdə işlər başlanmış və hazırda 
da uğurla davam etdirilir. 

Yeni seçilmiş sədr tərəfindən 
Vəkillər Kollegiyasının aparatı təşkil 
olunmuşdur. Aparat əməkdaşları 
səmərəli işləmişlər. Yerlərdə vəkil qu-
rumlarındaki vəziyyət sədrin bilavasitə 

nəzarəti altında öyrənilmiş, təhlil 
edilmiş, operativ islahatlara, yeniliklərə, 
dəyişikliyə start verilmişdir. İlk növbədə 
vəkillərin sayının artırılması məqsədi ilə 
lazımi işlər görülmüş, qəbul qaydaları 
daha da sadələşdirilmişdir. Nəticədə 
vəkillərin sayı 1500 nəfəri ötmüşdür. 

Ölkə ərazisində hüquqi yardımı 
təmin etmək məqsədilə bütün vəkil 
qurumlarında qabaqcadan növbətçilik 
cədvəlləri hazırlanaraq təsdiq edil-
miş, keyfiyyətli hüquqi yardımın təmin 
edilməsi istiqamətində ciddi addım-
lar atılmışdır. Bəzən qeyri-prosesual 
münasibət halları yarandığından, 
bundan vətəndaşlar əziyyət çəkirdilər. 
Növbətçilik cədvəlləri hazırlandıqdan 
sonra və yerlərdə qanunun icrası-
na nəzarət istiqamətində aparılan 
monitorinqlər şəraiti xeyli normallaşdı-
rır.  

Ölkədə məhkəmə-hüquq isla-
hatlarının yeni müstəvidə aparılması 
məqsədilə Prezident İlham Əliyevin 
22 fevral 2018-ci il tarixdə imzaladı-
ğı “Azərbaycanda Respublikasında 
vəkilliyin inkişafı ilə bağlı əlavə tədbirlər 
haqqında” sərəncam Azərbaycan Res-
publikası Vəkillər Kollegiyasının 100 
illik tarixində ən mütərəqqi addımlar-

dan biridir. Sərəncam ölkədə vəkilliyin 
daha da inkişafına, onun nüfuzunun, 
sosial rifahının yüksəldilməsinə, hüquqi 
yardımın səmərəliliyinin artırılmasına, 
aztəminatlı ailələrə dövlət büdcəsi 
vəsaiti hesabına hüquqi yardımların 
göstərilməsinə, insan hüquq və azad-
lıqlarının qorunmasında peşəkarlığın 
artırılmasına, nəzakətli davranış 
sərgilənməsinə hesablanmış və 
uzunmüddətli dövrləri əhatə edəcək 
lazımi sənəddir. Bu sənəd Vəkillər 
Kollegiyasında aparılan işlərə yeni ruh, 
yeni nəfəs vermişdir.

İllərdən bu günə miras qalan 
problemlərin həlli istiqamətində 
başlanılmış və davam edən köklü 
dəyişikliklər nəticəsində respublikada 

vəkil qurumların sayı 48-ə çatmışdır. 
Vəkil qurumlarında normal iş şəraitləri 
təmin etmək məqsədilə lazımi işlər 
görülmüş, ayrı-ayrı vəkil qurumlarının 
maddi-texniki bazası möhkəmlənmiş, 
yeni avadanlıqlarla təchiz olunmuş-
dur. Vəkillərin dövlət büdcəsi vəsaiti 
hesabına hər saata görə aldıqları 2 
manat məvacib 6 manata qaldırılmışdır. 
Vəkillər üçün güzəştli tibbi müayinələr 
təşkil olunmuşdur. Yeni vəkil qurumları 

yaradılmış, “ASAN xidmət”də hüqu-
qi yardım işi təşkil olunmuş, vəkillər 
müxtəlif seminarlara, tədris kurslarına, 
beynəlxalq tədbirlərə cəlb olunmuş-
lar. Azərbaycan Respulikası Vəkillər 
Kollegiyası ilə ayrı-ayrı ölkələrin mü-
vafiq qurumları arasında əməkdaşlıq 
əlaqələri qurulmuş, beynəlxalq 
təcrübələr öyrənilmiş, vəkilliyin inkişafı 
üçün yeni dəyərlər əxz olunmuşdur. Biz 
bilirik ki, hər beynəlxalq tədbir, həm də 
Azərbaycanın tanınması istiqamətində 
görülən işlərə köməkdir. 

Aztəminatlı ailələrə pulsuz hüquqi 
yardımın göstərilməsi kampaniyasına 
30 iyul 2018-ci il tarixdə Azərbaycan 
Respublikası Vəkillər Kollegiyası-
nın 100 illiyi münasibətilə keçirilən 
tədbirlərlə başlamışdır. Bu işlər 

mütəmadi olaraq bütün ölkə ərazisində 
aparılır. Hazırda bu məqsədlə səyyar 
briqadalar fəaliyyət göstərir. 

Həmçinin 2018-ci ildə iyulun 30-u 
vəkillərin peşə bayramı günü kimi qəbul 
olunmuş, işçilərin sayı artırılmış, yeni 
saytlar yaradılmış, kargüzarlıq işinin 
təkmilləşdirilməsi istiqamətində müxtəlif 
işlər görülmüş, yeni müqavilə, blank 
və s. sənədləri hazırlanmış, vəkillərin 
ümumi reyestri aparılmış, hər bir vəkilin 
peşə bacarığı, biliyi, onunla əlaqə üsulu 

göstərilmişdir. Sorğu-sual bölməsi, 
“Azərbaycan vəkili” jurnalı, qaynar 
xətt daimi fəaliyyət göstərməkdədir. 
Yeni saytlarda Vəkillər Kollegiyasının 
fəaliyyəti daimi  olaraq işıqlandırılır, 
digər qanunsuz hallara qarşı mübarizə 
təbliğ edilir.

Ayrı-ayrı vəkil qurumlarında illərdən 
qalmış qanunsuz fəaliyyət halları 
yeni kollegiya rəhbərliyi tərəfindən 
davamlı və hərtərəfli formada araş-
dırılır, müvafiq qanuni tədbirlər görü-
lür və bu istiqamətdəki işlər prioritet 
məsələ olaraq davam etdirilir. Atılan 
hər bir addımda məqsəd vətəndaşlara 
göstərilən hüquqi yardımın səviyyəsini 
yüksəltmək, vəkillik institutunun inkişa-
fına, nüfuzunun daha da artırılmasına 
kömək etməkdir.

Vəkillərin asudə vaxtlarının 
səmərəli təşkil edilməsi məqsədilə 
vəkillərdən ibarət futbol klubu, musiqi 
üzrə peşəkar ansambl təşkil edilmişdir. 
Qeyd etmək istərdim ki, futbol klubu 
MDB çərçivəsində keçirilən idman ya-
rışlarında qalib gəlmiş, kubokun sahibi 
olmuşdur. 

Vəkillər Kollegiyasının Rəyasət 
Heyətinin yeni inzibati binasına da-
xil olarkən səmimi, işgüzar, yüksək 
əhval-ruhiyyənin şahidi olursan. Bu, hər 
bir vəkilə mənəvi stimul verir. Qaynar 
həyatı xatırladan bu əhval-ruhiyyəni 
hiss etməmək mümkün deyildir.

Sonda təməli ümummilli lider 
Heydər Əliyev tərəfindən qoyulmuş və 
hazırda möhtərəm cənab Prezidentimiz 
İlham Əliyevin uğurla davam etdirdi-
yi, gələcəyə hesablanmış, ölkəmizdə 
ədalət mühakiməsinin səmərəliliyinin 
artırılmasına istiqamətlənmiş mütərəqqi 
məhkəmə-hüquq islahatlarının sütun-
larından birini məhz vəkillik institutu 
təşkil edir. Bu təməlin daha da etibarlı 
olmasında Azərbaycan Respublikasının 
Vəkillər Kollegiyası qanunla öz üzərinə 
düşən öhdəlikləri yüksək səviyyədə icra 
etməkdədir.

Vəkillər Kollegiyasının Rəyasət 
Heyəti vəkillik tarixinin 100 illik yubile-
yini təşəbbüskar və təcrübəli hüquq-
şünas Anar Bağırovun rəhbərliyi ilə 
qazanılmış uğurlarla qeyd edirlər. Son 
bir ildə görülən işlər belə deməyə əsas 
verir ki,  Azərbaycan Vəkillər Kollegiya-
sı düzgün yoldadır və öz fəaliyyətində 
şəffaflığın artırılması,  ictimaiyyətlə 
əlaqələrin daha da genişləndirilməsi 
müasir informasiya-kommunikasi-
ya texnologiyalarının tətbiqi və hü-
quqi xodmətlərin elektron formada 
göstərilməsi sahəsində çox böyük 
uğurlar qazanır.

Məzahir ŞAHMAROV,  
Azərbaycan Respublikası  

Vəkillər Kollegiyasının üzvü, Bakı 
şəhəri 1 saylı vəkil bürosunun vəkili 

Yubileyə  mühüm nailiyyətlərlə

Tiranada keçirilən konfransda feyk xəbərlərə qarşı  
mübarizədə informasiya agentliklərinin rolu müzakirə olunub

 � Dekabrın 3-də Albaniyanın paytaxtı 
Tirana şəhərində “İnformasiya agentlikləri 
feyk xəbərlərə qarşı” mövzusunda konfrans 
keçirilib.

Albaniya Teleqraf Agentliyi 
(ATA) tərəfindən təşkil olunan 
konfransda müxtəlif ölkələrin 
aparıcı xəbər agentliklərinin, 
beynəlxalq və regional media 
qurumlarının rəhbərləri və 
nümayəndələri, tədqiqatçılar, 
tanınmış ekspertlər iştirak 
ediblər.

Konfransı açan Albaniya Te-
leqraf Agentliyinin baş direktoru 
xanım Armela Krasniqi müa-
sir dünyada yanlış xəbərlərin 
dövlətlər və cəmiyyətlər üçün 
ciddi təhlükəyə çevrildiyini 
söyləyib. O deyib ki, yanlış 
xəbərlərin qloballaşması və 
onların kommersiya məqsədilə 
istifadəsi olduqca təhlükəlidir. 
Bu gün əksər hallarda yanlış 
xəbərlərdən siyasi kampaniya-
lar üçün alət kimi istifadə edilir. 
Yanlış məlumatlandırmaya qarşı 
ciddi mübarizə aparmaq lazım-
dır. Bu mübarizədə hər birimiz 
fəal iştirak etməliyik.

Polşa Xəbər Agentliyinin 
direktoru Voycieç Surmac yanlış 
məlumatlandırma siyasətinin 

bütün dünyanı əhatə edən 
problemə çevrildiyini söyləyib. 
O, feyk xəbərlərin yayılma-
sının qarşısının alınması 
üçün ənənəvi KİV-lərin sıx 
birləşməsinin, daha çox düzgün 
informasiya yaymasının vacibli-
yini vurğulayıb.

Avropa Xəbər Agentlikləri 
Alyansının baş katibi, Rumıni-
yanın AGERPRESS agentliyinin 
sabiq baş direktoru Aleksandru 
Giboi qeyd edib ki, feyk xəbər 
insanların həyatına, hətta 
dövlətlərin fəaliyyətinə təhlükə 
yaradır. Baş katib diqqətə çatdı-
rıb ki, yanlış məlumatlandırma 
ilə mübarizədə informasiya 
agentliklərinin üzərinə mühüm 
vəzifələr düşür. Bu mübarizənin 
səmərəliliyini artırmaq üçün 
xəbər agentlikləri daim inkişaf-
da olmalı və yalan məlumatlar 
yayan resursları qabaqlamağa 
çalışmalıdır.

Albaniya parlamentinin 
media məsələləri üzrə komis-
siyasının sədr müavini xanım 
Milva Ekonomi diqqətə çatdırıb 

ki, yanlış xəbərlər insanlara, 
sosial qruplara, təşkilatlara və 
ölkələrə ciddi ziyan vura bilər. 
Xəbərlər mütləq analiz edilməli, 
onların dəqiqliyi araşdırılmalı-
dır. Təhlükəli dezinformasiya 
meyillərindən yaxa qurtarmaq 
üçün dəqiq siyasət hazırlanıb 
həyata keçirilməlidir.

Feyk xəbərləri ciddi sosial 
bəla adlandıran Ukraynanın 
UKRİNFORM agentliyinin baş 
direktoru Oleksandr Karçenko 
bildirib ki, dezinformasiya isteh-
salçılarını tərksilah etməyin ən 
yaxşı yolu onların metodlarını 
hərtərəfli öyrənməkdir. Bu, bizə 
belə fəaliyyətin əsasında nəyin 
dayandığını dəqiqləşdirməyə 
imkan verər.

Həmkarlarının fikirlərini 
bölüşən Serbiyanın Tanyug 
agentliyinin baş direktoru xanım 
Maya Vojinoviç qeyd edib ki, 
feyk xəbərlər insanlar arasında 
təşviş və xaos yarada bilər. 
Xəbər agentlikləri dünyanın hər 
yerindən məlumatları anında 
əldə edir və yayır. Buna görə 
də hər bir xəbər ciddi şəkildə 
yoxlanılmalıdır. 

Yunanıstanın ANA/MPA 
agentliyinin baş direktoru Mixa-
lis Psilos isə deyib ki, istənilən 
informasiyanın dəqiqliyini 

təkrar-təkrar yoxlamaq jurnalis-
tin borcudur. O, saxta xəbərlərlə 
mübarizədə, onların yayılma-
sının aradan qaldırılmasında 
dünyanın aparıcı KİV-lərinin 
daha sıx əməkdaşlıq etməsinin 
vacibliyini vurğulayıb.

Kipr Xəbərlər Agentliyinin 
direktoru George Penintaeks 
qeyd edib ki, bu gün sərbəst, 
idarə olunmayan informasiya-
nın yayılması sürətlə artmaq-
dadır. Saxta xəbərlər tez bir 
zamanda ictimaiyyətə çatdırılır, 
bəzən həqiqətən də lazımlı, 
düzgün informasiyanı kölgədə 
qoyur. Nəticədə insanlar “de-
zinformasiya hücumu”na məruz 
qalırlar. Bununla səmərəli 
mübarizə yolları araşdırılmalı-
dır. 

“Anadolu” agentliyinin baş 
redaktoru Ogün Duru yalan 
informasiyadan müəyyən 
maraqlar üçün istifadə olun-
duğunu, bunun ağır nəticələrə 
gətirib çıxardığını söyləyib. O, 
əvvəllərdə yalan xəbərlərin ya-
yıldığını, sadəcə, hazırda tex-
nologiyaların dəyişdiyini bildirib. 
Əlavə edib ki, agentliklərin 
yaydığı xəbərlər daha dəqiq ol-
malıdır. Mənbədən uzaqlaşdıq-
ca xəbərin dürüstlük dərəcəsi 
də azalır.

Makedoniya Xəbər Agentliyi-
nin İdarə Heyətinin üzvü Marian 
Tanuşevski feyk xəbərlərin bəzi 
bədxah qüvvələrin əlində alətə 
çevrilməsinin ciddi təhdidlər ya-
ratdığını söyləyib. Marian Tanu-
şevski sosial şəbəkələrin geniş 
yayıldığı indiki dövrdə bununla 
mübarizə aparmağın çətin oldu-
ğunu, səylərin birləşdirilməsini 
tələb etdiyini vurğulayıb. 

Konfransda çıxış edən 
AZƏRTAC-ın baş redak-
toru Cavid Bədəlov yanlış 
məlumatlandırma siyasətinin 
xalqları, ölkələri, dinləri bir-birinə 
qarşı qoymaq, münaqişələri 
alovlandırmaq, çaşqınlıq, 
vahimə, nifrət yaratmaq kimi 
təhlükələrindən danışıb. Baş 
redaktor diqqəti bu ilin oktyab-
rında Azərbaycanın paytaxtında 
keçirilən VI Bakı Beynəlxalq 
Humanitar Forumu çərçivəsində 
AZƏRTAC tərəfindən təşkil 
olunan “Yanlış məlumatlandırma 
siyasəti – müasir dünyada 
sabitliyə təhdid” mövzusun-
da işçi sessiyaya cəlb edib, 
həmin tədbirdə feyk xəbərlərlə 
mübarizə istiqamətində səmərəli 
müzakirələrin aparıldığını, fay-
dalı təkliflərin irəli sürüldüyünü 
diqqətə çatdırıb. 

Sonra konfransda yan-
lış məlumatlandırmaya qarşı 
mübarizə yolları, ənənəvi 
medianın, xüsusilə informasiya 
agentliklərinin bu mübarizədə 
rolu ilə bağlı fikir mübadiləsi 
aparılıb. 

Müzakirələr zamanı oktyabr 
ayında AZƏRTAC-ın, bu gün isə 
ATA agentliyinin ciddi narahatlıq 
doğuran bu mövzu ilə əlaqədar 
tədbirlər təşkil etmələrinin 
təqdirəlayiq olduğu vurğulanıb, 
belə sessiya və konfransların 
digər ölkələrdə də keçirilməsinin 
önəmi qeyd olunub.

AZƏRTAC

Zəlimxan Yaqubun 
“Peyğəmbər” poeması 
Təbrizdə nəşr olunub

 � Xalq şairi Zəlimxan Yaqubun “Peyğəmbər” poeması 
Güney Azərbaycanın mədəni mərkəzi Təbriz şəhərinin “Əxtar” 
nəşriyyatında əski əlifba ilə işıq üzü görüb. Təbriz səfərindən 
yenicə qayıtmış Azərbaycan Aşıqlar Birliyinin katibi, Əməkdar 
mədəniyyət işçisi, Zəlimxan Yaqub irsinin araşdırıcısı,  Musa 
Nəbioğlu bu barədə redaksiyamıza məlumat verərək bildirdi:

– Nəfis tərtibatlı kitabı nəşrə 
Təbriz şəhəri üzrə Hünəri-hövzənin 
dəstəyi ilə İran Aşıqlar Birliyinin sədri, 
aşıq Səlcuq Şahbazi  hazırlayıb. Bu 
il noyabrın 24-dən 27-dək Təbrizdə 
Azərbaycan, Türkiyə və Gürcüstan 
aşıqlarının da iştirak etdiyi I Beynəlxalq 
Aşıqlar Festivalının birinci günü 
məhz bu kitabın təqdimatına həsr 
olundu. Təbrizin mərkəzindəki böyük 
mədəniyyət ocaqlarından birində 
keçirilən təntənəli mərasimdə İranın 
Güney Azərbaycan Vilayətinin və 
Təbriz Şəhər Bələdiyyəsinin rəhbərliyi, 
İran Parlamentinin üzvləri ilə yanaşı, 
Azərbaycandan dəvət olunmuş qonaq-
lar da iştirak edirdilər. 

Təqdimatda Güney Azərbaycan 
Vilayəti valisinin  müavini Bədri Şükuhi, 
Təbriz Bələdiyyəsinin sədri İrəc Şahin 
Baher, İran Parlamentinin üzvü Rza 
Beygi və digər çıxış edənlər Zəlimxan 
Yaqub yaradıcılığının İslam Şərqi aləmi 
üçün doğmalaşdıran mövzu və ideya-
lardan, şairin yüksək mənəvi dəyərlərə 
sıx bağlılığından və bütün bunlara görə 
Arazın o tayında da çox sevildiyindən 
söz açdılar.  Natiqlər Zəlimxan ya-
radığılığının zirvələrindən biri olan 
“Peyğəmbər” poemasının Təbrizdə 
çap olunmasını ölkələrimizi və xalqla-
rımızı daha da yaxınlaşdıran,insanları  

yüksək inanca və mənəvi həmrəyliyə 
yönləndirən hadisə adlandırdılar, 
belə tədbirlərin davamlı olmasını arzu 
etdilər.

Kitabın nəşrində və onun yüksək 
səviyyəli təqdimatının keçirilməsində 
böyük zəhməti olan Təbriz şəhəri üzrə 
Hünəri-hövzənin rəisi Seyyid Bəlaği 
“Peyğəmbər”in GüneyAzərbaycanda 
nəşrinin dini bir, dili bir qardaş-bacı-
lar, ortaq ədəbiyyatımızın oxucuları 
üçün qiymətli töhfə olduğunu vurğu-

ladı və ümumi maraq doğuran belə 
əsərlərin nəşrinin gələcəkdə də davam 
etdiriləcəyini söylədi.

Heyətimizin üzvləri və Zəlimxan 
Yaqubun qardaşı unudulmaz xalq şairi-
nin irsinə olan diqqətə, onun xatirəsinə 
göstərilən ehtirama görə təbrizli soy-
daşlara minnətdarlıqlarını bildirdilər. 

Tahir AYDINOĞLU,  
“Xalq qəzeti”

